
Nunatsinni, Namminersorlutik Oqartussat pilersitaannik, Namminersorlutik Oqartussat 

oqartussaaffigisaannik aningaasaqarnermik ingerlatsivinnik, soorlu aalisarnermut 

aningaaseriviliornissamik, kreditforeningiliornissamik, pensionskarsiliornissamik aammalu 

sillimmasiisarfiliornissamik pitsaaqutaasussat akimmisaarutaasussallu pillugit Naalakkersuisut 

nalunaarusioqqullugit peqquneqarnissaannik Inatsisartut aalajangiiffigisassaattut siunnersuut. 

Aallartitsinermi aningaasarsiornerup silarsuaani naatsersuutigineqartut, ass. pisortanit aallarnisarnermi 

aningaasaliissutaasussat aammalu sulisoqarnikkut pisariaqartinneqartussat nalunaarusiami 

pingaartillugit ilaatinneqassapput.  

(Inatsisartunut ilaasortaq Henrik Fleischer, Siumut) 

(Siullermeerneqarnera) 

Demokraatit siusinnerusukkut oqareerput – oqaatigeqqissavarpullu. Namminersorlutik Oqartussat 

suliffeqarfimmik ingerlatsissanngillat, amma aningaaserivimmik. Isumaqarpugut, innuttaasut namminneq 

aaliagissagaat, aningaaserivitsik sunaassaneresoq. 

Maannakkut aningaaseriviusut aningaaseriveqarnermi immikkut ilisimasaliupput. Namminersorlutik 

Oqartussaat taamaanngillat. Namminersorlutik Oqartussat tassanngaannaq aningaaserivimmik 

ingerlatsilissasuuppata, pisortat allaffeqarfiat suli annertusinerussaaq, sulisoriligassallu ilimanaateqarluni 

avataaninngaanniissasut, maani nunatsinni inatsisilerituunik, økonominik allanillu amigaateqaratta. 

Avataaniit suliartortitat ajorinngilagut – tikilluaqqusaajuassapput pisariaqartinneqarlutillu. 

Demokraatit kissaatigaat inuit aningaaserivimmik toqqaanissaminnut kiffaanngissuseqarnissaat 

politikkikkullu aaliangerneqassanngilaq, aningaaserivik suna innuttaasut atussaneraat. Taamatut 

oqareerluni, aamma pingaartuuvoq uparuassallugu, akornutissaqanngimmat Siumut imaluunniit allat 

aningaaserivimmik kalaaliinnarnik pigineqartumik ammaanissaminnut. Tikilluaqqorujussuassavarput. 

Kisiannili pisortaniit akuleruffigineqanngitsumik pissaaq inuinnaallu aningaasaataat atorlugit aammalu 

maannakkut aningaaseriviusunut kiffaanngissuseqarlutik unammillersinnaatitaallutik. 

Amerlanerussuteqartut 2017-imi taamanikkut siunnersuutaasoq isummiummassuk Namminersorlutik 

Oqartussat aningaaserivimmik Namminersorlutik Oqartussanit pigineqartumik ingerlatsinermi pitsaaqutit 

ajoqutaasinnaasullu misissorlugit aallartikkaluarpaat. Isumaqarpunga, Naalakkersuisut ilanngussami uani 

aaliangigassatut siunnersuummut ilanngunneqartoq naammattoq, maanngangaaq siunnersuutit 

itigartinnissaanut. Sinneri piffissamik nukinnillu atuilussinnarnermik kinguneqaannassapput. 

Namminersorlutik Oqartussat aningaaserivimmik ullumikkut aningaaserivinnit ingerlareersunit allanit 

pitsaanerusumik ingerlatsinissaanut uppernarsaatissaqanngilaq. Pisortat ingerlataat innuttaasut 

inuunerissaarnissaat ukkatarissavaat aningaaseriviusaaratik, ullumikkut pitsaanerusunik akikinnerusunillu 

qinigassaqareermat. 

Ilumut uunga killissanerluta, pisortat sunut tamanut akuliutissasut? Uagut Demokraatiniit isumaqanngilagut 

taamaaliussasugut. Akerlianilli isumaqarpugut, uagut pisortatut aaliangiisartutut tuniniaavinnit 

tunuarteriartussasugut, privaatinik ingerlanneqareersunut. 

Tupigusuutigaara, ullumikkut oqallisigigatsigu, Namminersorlutik Oqartussat suliffeqarfii qanoq 

ineriartortissallugit, oqaluuserinaguli qanoq ililluta iparariartuaassallugit. Imaluunniit oqaluuseralugu 

ingerlatsiviit Namminersornerullutik Oqartussanit pigineqartut namminersortunngorsarneqarnissaat 

ilaannangumilluunniit namminersortunngorsarneqarnissaat. Ingerlatsiviit pilersinneqarsimapput piffissami, 

nunami maani innuttaasut tamarmik assigiissumik sullinneqarnissaat pisariaqarallarmat. Ingerlatsiviit 

pigisatta amerlanersaat Namminersornerullutik Oqartussanit pigineqartutut sullivimmik ingerlatsinissamut 

pisussaaffitsik sinnerlugu ingerlalersimapput, aningaaseriveqarnerlu tulliutissanngilaq taakkunatut 

ingerlanneqartussaq. 

Tamakkuninnga patsiseqarluta siunnersuut aammalu Naalakkersuisut allannguutissatut siunnersuutaat 

itigartinneqassasoq innersuussutigaarput. 

 

 

 

 

 


